
выхапілі з натоўпу Андруся Цянюту і, зьбіваючы, павалілі на зямлю. У 
выніку А. Цянюту пашкодзілі калена і вывіхнулі палец. У пастарунку 
на маладафронтаўца склалі некалькі пратаколаў, сярод якіх супраціў 
міліцыі і брыдкаслоўе. Ноч хлопец правёў у асобным пакоі, седзя-
чы на бетонавай падлозе. Рраніцай наступнага дня ён запатрабаваў, 
каб выклікалі лекара, бо кепска сябе адчуваў. Медыкі дыягназавалі 
сімптомы пнеўманіі, тым ня менш на волю маладафронтаўца выпусьцілі 
толькі праз 15 гадзінаў. 23 верасня А. Цянюту зьнялі з цягніка, што 
накіроўваўся ў Менск. Міліцыянты абвінавацілі актывіста ў тым, што ён 
ухіляецца ад судовага працэсу і пратрымалі да раніцы ў ізалятары. На 
наступны дзень Чыгуначны райсуд Гомелю пакараў маладафронтаўца 
адміністрацыйным арыштам тэрмінам на 7 сутак і штрафам у паме-
ры 20 б. в. (700 тыс. рублёў). 

Уначы з 14 на 15 верасьня ў Берасьці за нанясеньне графіці «БАЙ-
КОТ!» былі затрыманыя моладзевыя актывісты Міхась Ільін і Яўген 
Скрабец. Толькі раніцай пасьля правядзеньня эксьпертызы, ці не пад-
падае нанесеная шкода пад крымінальную справу, міліцыянты склалі 
адміністрацыйныя пратаколы па арт. 17.1 — «Дробнае хуліганства». 
Суд Маскоўскага раёну Берасьця пакараў М. Ільіна і Я. Скрабца на 
5 сутак арышту кожнага.

5 верасьня суд Савецкага раёну Менску пакараў 15 суткамі арышту 
моладзевага актывіста Вадзіма Ханяўку па абвінавачаньні ў дробным 
хуліганстве. Па выхадзе на волю В. Ханяўка распавёў падрабязнасьці 
свайго затрыманьня: «Я толькі ўвайшоў у гараж, дзе знаходзіліся нека-
торыя матэрыялы па кампаніі «БАЙКОТ 2008!», як да гаражу пад’ехаў 
«уазік» з амапаўцамі, якія, відавочна, высочвалі мяне. Мяне павалілі 
на зямлю і пачалі зьбіваць, пасьля адвезьлі ў Савецкі РАУС і склалі 
фальшывы пратакол».

Таксама 5 верасьня быў затрыманы актывіст «Маладога Фронту» Дзяніс 
Карноў, у якога міліцыя і супрацоўнікі КДБ правялі дома ператрус. Праз 
некалькі гадзінаў маладафронтавец быў вызвалены з пастарунку. 

29 верасьня камісія па справах непаўнагадовых Салігорскага рай-
выканкаму разгледзела адміністрацыйныя справы ўдзельнікаў ан-

тываеннай акцыі, якая адбылася 11 жніўня ў Менску каля расійскай 
амбасады і была разагнаная міліцыяй з ужываньнем фізічнай сілы і 
сьпецсродкаў. 16-гадоваму Ільлю Шылу за парушэньне парадку пра-
вядзеньня масавых мерапрыемстваў вынесенае папярэджаньне, ягоны 
брат Іван Шыла пакараны штрафам у памеры 25 б. в. (875 тыс. рублёў). 
Раней за ўдзел у мірнай акцыі пратэсту актывістка «Маладога Фронту» 
Людвіся Атакулава атрымала і адбыла 10 сутак арышту, а на Андруся 
Тычыну быў накладзены штраф у памеры 25 базавых велічыняў.

Катаваньні і іншыя віды жорсткага, 
бесчалавечнага абыходжаньня 
1 верасьня ў Салігорску была затрыманая і зьбітая міліцыянтамі 

Яна Палякова, якая зьяўлялася сябрам ініцыятыўнай групы кан-
дыдата ў дэпутаты Палаты прадстаўнікоў Вольгі Казулінай. Трое 
супрацоўнікаў праваахоўных органаў даставілі яе ў пастарунак, дзе 
Я. Паляковай стала кепска, пасьля чаго «хуткая» пад аховай міліцыі 
адвезла яе ў шпіталь. Лекары зафіксавалі цялесныя пашкоджаньні 
на руцэ і нагах. Яна Палякова зьвярнулася са скаргай у пракуратуру, 
у якой просіць правесьці праверку дзеяньняў службовых асобаў, якія 
перавысілі службовыя паўнамоцтвы. 

7 верасьня сябра моладзевага крыла АГП з Берасьця Юры Пана-
сюк зьвярнуўся да праваабаронцаў і паведаміў пра грубыя, незакон-
ныя дзеяньні сьпецслужбаў у дачыненьні да яго, а таксама ўжываньне 
катаваньняў, якія мелі месца ў сувязі з расьсьледаваньнем справы 
аб выбуху ў Менску. Людзі ў цывільным падыйшлі да хлопца, адзін 
з іх, нічога не тлумачачы, нанёс удар у грудзі, двое астатніх схапілі 
за рукі, сілком надзелі кайданкі і заштурхнулі на задняе сядзеньне 
аўтамабілю. Пагражалі, каб не лез у палітыку. Пры гэтым адзін дастаў 
цясак, Юры рукамі ў наручніках спрабаваў яго адбіць і параніў на ле-
вай руцэ два пальцы, пацякла кроў. Атрымаў удары ў галаву, пасьля 
чаго з яго зьнялі кайданкі і выштурхнулі з машыны. «Лічу, што гэтая 
акцыя — не што іншае, як запалохваньне моладзевых актывістаў», — 
сьцвярджае Ю. Панасюк. 

Парушэньні прынцыпу свободы слова  
і распаўсюду інфармацыі

9  верасьня суд Іўеўскага раёну на падставе заявы начальніка 
упраўленьня КДБ па Гарадзенскай вобласьці І. Сяргіенкі прызнаў ну-
мар незалежнай газеты «Свабода» № 127 (14-27.08.2008) экстрэмісцкім 
выданьнем і вынес рашэньне аб зьнішчэньні накладу, канфіскаванага 
19 жніўня на трасе Менск-Гародня. Судзьдзя А. Тоўсьцік падтрымаў 
меркаваньне супрацоўніка органаў бясьпекі і пагадзіўся з тым, што 
шэраг зьмешчаных у газеце артыкулаў утрымліваюць матэрыялы, якія 
прапагандуюць экстрэмісцкую дзейнасьць і генацыд грузінскіх уладаў 
у дачыненьні да асецінскага народу. Паколькі на тэрыторыі Беларусі 
гэтае выданьне лічыцца пазазаконным, тыя грамадзяне, якія будуць 
затрыманыя за распаўсюд газеты, могуць прыцягвацца да адказнасьці 
паводле крымінальнага кодэксу. Сама справа была першай з шэрагу 
судовых разьбіральніцтваў, якія праходзяць на Гарадзеншчыне павод-
ле заяваў КДБ аб прызнаньні матэрыялаў, канфіскаваных на праця-
гу некалькіх гадоў, экстрэмісцкімі.

18 верасьня ў судзе Кастрычніцкага раёну Гародні адбылася па-
пярэдняя гутарка бакоў па грамадзянскай справе «Аб прызнаньні 
інфармацыйных матэрыялаў экстрэмісцкімі», распачатая гарадзенскім 
абласным камітэтам КДБ. Як высьветлілася ў судзе, адказчыкамі па 
справе выступаюць 9 асобаў, у якіх за апошнія гады на мяжы вымалі «па-
тэнцыйна экстрэмісцкую» прадукцыю: моладзевыя актывісты, студэнты 
Барыс Гарэцкі, Яўген Скрабутан, Аляксей Трубкін, Зьміцер Мальчык, 
журналіст Анджэй Пісальнік, сябар АГП Уладзімір Ларын, правааба-
ронца Валеры Шчукін, Юры Марціновіч і Станіслаў Ёдка. Сярод так 
званых экстрэмісцкіх матэрыялаў фігуруе «Агляд-хроніка парушэньняў 
правоў чалавека ў Беларусі ў 2004 годзе», канфіскаваны мытнікамі ў 
А. Трубкіна. Як зазначана ў дакуменце, кніга «ўтрымлівае значную коль-
касьць фотаматэрыялаў з масавымі несанкцыянаванымі пратэстнымі 
акцыямі ў Рэспубліцы Беларусь («Дзень Волі», «Чарнобыльскі шлях», 
«Дзяды») антыбеларускай скіраванасьці <…>, утрымлівае матэрыялы 
з прыкметамі закліку да захопу дзяржаўнай улады неканстытуцый-
ным шляхам і арганізацыі масавых беспарадкаў».

З дзевяці выкліканых у суд прыйшлі трое. Пасьля правядзеньня 
гутаркі асобна з кожным судзьдзя Аляксандр Сіцько паведаміў, што 
справа будзе разглядацца ў кастрычніку. Журналісты і праваабарон-
цы на гутарку не дапускаліся. 

15 верасьня судзьдзя Пухавіцкага райсуду Лілія Рухлевіч адхіліла 
скаргу жыхароў пасёлку Дружны на кіраўніцтва Пухавіцкага райвы-
канкаму, якое не дазваляла насельніцтву знаёміцца з дакументамі, 
зьвязанымі з будаўніцтвам хімічнага заводу расійскай прыватнай 
кампаніі «Август-Бел». Судовы працэс праходзіў цягам некалькіх дзён, і 
напачатку, 10 верасьня, было пацьверджана права грамадзкасьці атры-
маць экалагічную інфармацыю, і дакументы, зьвязаныя з будаўніцтвам 
шкоднай вытворчасьці, былі запатрабаваныя з райвыканкаму. Аднак 
12 верасьня з імі азнаёміліся толькі судзьдзя і пракурор, дакументы 
не былі далучаныя да матэрыялаў справы. Заяўніца ад грамадзкасьці 
Настасься Рысявец лічыць гэта вынікам пэўнага ціску, бо «акрамя 
экалагічнай інфармацыі ў гэтых дакументах якраз утрымліваецца 
тое, што мясцовае насельніцтва супраць будаўніцтва гэтага заводу». «І 
таму гэтыя пратаколы вельмі важна атрымаць. Мы імкнемся даказаць, 
што насельніцтва выказвалася супраць, а ўлада пра гэта хлусіць», — 
запэўніла Н. Рысявец. Яна заявіла, што рашэньне суду будзе абскар-
джанае ў вышэйшай інстанцыі.

14 верасьня падчас распаўсюду апошняга нумару незалежнай газеты 
«Свабодны Салігорск» на цэнтральным рынку гораду быў затрыманы 
маладафронтаўскі актывіст Андрусь Тычына. Закаванага ў кайданкі 
хлопца міліцыянты даставілі ў мясцовы РАУС, дзе канфіскавалі 
40 асобнікаў бюлетэню, склаўшы адпаведны пратакол. Праз гадзіну 
пасьля затрыманьня маладафронтаўца вызвалілі.

Парушэньні права на свободу мірных сходаў 
12 верасьня ад імя намесьніцы старшыні «Маладога Фронту» На-

сты Палажанкі ў Менгарвыканкам была пададзеная заяўка на пра-
вядзеньне 28 верасьня на Кастрычніцкай плошчы мітынгу з мэтаю 

«данясеньня інфармацыі да грамадзянаў Беларусі аб фальсіфікацыі 
парламенцкіх выбараў і рэпрэсіях падчас выбарчага фарсу ў дачыненьні 
да ўсяго грамадзтва». Гарадзкія ўлады далі адмоўны адказ па прычы-
не нібыта немагчымасьці правядзеньня такога роду акцыяў у цэнтры 
беларускай сталіцы. Больш за тое, няпэрэдадні 28 верасьня ў міліцыю 
і пракуратуру пачалі выклікаць тых, хто актыўна заклікаў да ўдзелу ў 
акцыі, каб папярэдзіць аб магчымай крымінальнай адказнасьці. 

15 верасьня актывістам Полацкага «Маладога Фронту» адмовілі ў 
правядзеньні пікету «БАЙКОТ 2008!», заяўленага на 20 верасьня. Па 
словах заяўніка акцыі Алеся Круткіна, афіцыйнай падставай для адмовы 
сталася нібыта тое, што ў кінатэатры, каля якога планавалася зладзіць 
акцыю, у гэты час адбудзецца прагляд дзіцячых фільмаў і пікетоўцы 
будуць замінаць у правядзеньні кінапрагляду. «Гэта яўнае парушэнь-
не заканадаўства, таму мы ўжо падалі скаргі на Полацкі выканкам у 
пракуратуру, мясцовую выбарчую камісію і Цэнтральную выбарчую 
камісію», — зазначыў А. Круткін. Нагадаем, некалькі тыдняў таму са-
кратар Цэнтрвыбаркаму Мікалай Лазавік паведаміў, што агітаваць за 
байкот парламенцкіх выбараў у Беларусі не забаронена.

Улады Барысаву забаранілі правядзеньне фестывалю хрысьціянскай 
музыкі, арганізаванага прадстаўнікамі праваслаўнай, каталіцкай і пра-
тэстанцкай канфесіяў. Удзел у ім меліся прыняць каля сотні музыкаў 
і сьпевакоў з розных рэгіёнаў Беларусі, пачатак фестывалю быў прыз-
начаны на 16 верасьня, заканчэньне — на 21 верасьня. На адкрыцьцё 
запланаванага мерапрыемства сабралася каля паўтары тысячы чала-
век, але за 10 хвілінаў да пачатку прадстаўніца ідэалагічнага аддзе-
лу райвыканкаму Барысаву паведаміла, што дазвол на правядзеньне 
імпрэзы «страціў юрыдычную моц» і фестываль забаронены. Чыноўніца 
патлумачыла, што арганізатары не ўзгаднілі праграму свайго фесты-
валю, не вырашылі пытаньні бясьпекі мерапрыемства, уборкі сьмець-
ця. Выправіць сітуацыю не ўдалося. 

Парушэньне права на свабоду асацыяцыяў

30 верасьня ў Рэчыцкім раённым судзе распачаты папярэдні разгляд зы-
ску незалежнага Беларускага прафсаюзу радыёэлектроннай прамысловасьці 
да мясцовага райвыканкаму, які адмовіўся паставіць на ўлік створаную тут 
раённую прафсаюзную суполку. Судзьдзя Анатоль Стрэльчанка запытаў не-
абходныя дакументы, каб пацьвердзіць уступленьне ў прафсаюз РЭП новых 
сяброў і законнасьць стварэньня тэрытарыяльнай суполкі. На наступнае па-
седжаньне ў якасьці сьведкаў вырашана выклікаць і некаторых сяброў гэта-
га прафсаюзу. Чакаецца, што рашэньне наконт пастаноўкі на ўлік суполкі 
незалежнага прафсаюзу ў Рэчыцы будзе вынесена 6 кастрычніка. 

Дарэчы, гэта ўжо другі судовы працэс у Рэчыцы, каб прымусіць рай-
выканкам паставіць на ўлік новую прафсаюзную суполку РЭП. Улет-
ку гэты ж судзьдзя А. Стрэльчанка пакінуў без разгляду аналагічны 
зыск Беларускага прафсаюзу РЭП да выканкаму, спаслаўшыся на тое, 
што тут мае месца спрэчка двух суб’ектаў гаспадараньня.

Звальненьні і адлічэньні з вучобы  
па палітычных матывах

На пачатку верасьня з Магілёўскага дзяржаўнага ўніверсітэту імя Ар-
кадзя Куляшова адлічаны студэнт 1 курсу факультэту замежных моваў 
Расьціслаў Панкратаў з фармулёўкай «за непасьпяховасьць». Сапраўднай 
прычынай моладзевы актывіст лічыць сваю грамадзка-палітычную дзей-
насьць, бо да яго неаднаразова прыходзілі супрацоўнікі КДБ па справе 
«Маладога Фронту» і пагражалі адлічэньнем з навучальнай установы.

З гэтага ж універсітэту была адлічаная студэнтка 3-га курсу, сябра 
БХД Тацяна Шамбалава, якая ўдзельнічала ў выбарчай кампаніі ў 
Палату Прадстаўнікоў Нацыянальнага Сходу РБ у якасьці прэтэндэн-
та ў кандыдаты ад Аб’яднаных дэмакратычных сілаў (АДС). 

З Полацкага дзяржаўнага ўніверсітэту адлічаны рэгіянальны 
актывіст «Маладога Фронту» Мікола Дземідзенка, які скончыў пер-
шы курс гісторыка-філалагічнага факультэту. Яго некалькі разоў 

затрымлівалі супрацоўнікі міліцыі за налепкі «Байкот» і раздачу 
агітацыйнай літаратуры.

Гомельскага каардынатара аргкамітэту БХД Кастуся Жукоўскага 
звольнілі з працы пасьля таго, як да кіраўніка прадпрыемства прыйшлі 
невядомыя асобы, якія цікавіліся апазіцыйным актывістам. Пасьля раз-
мовы з імі дырэктар прадпрыемства «Інтэргрань» параіў К. Жукоўскаму 
забраць заяву аб рэгістрацыі ініцыятыўнай групы. Актывіст адмовіўся, 
і тады яму прапанавалі падаць заяву на звальненьне. Кіраўнік 
ініцыятыўнай групы К. Жукоўскага Аляксандр Сівакоў таксама быў 
звольнены з працы пасьля размовы з кіраўніцтвам і парады спыніць 
дзейнасьць у выбарчай кампаніі.

29 верасьня кіраўніцтва Цэнтральнай раённай бальніцы Слоніму 
паведаміла Івану Бедку, кіраўніку выбарчага штабу апазіцыйнага кан-
дыдата Івана Шэгі, аб датэрміновым спыненьні кантракту без тлума-
чэньня прычынаў. «Уручылі паведамленьне, што са мною спыняецца 
кантракт за год да пенсіі. Я зьбіраюся падаваць скаргу ў суд, бо існуе 
закон, паводле якога ня маюць права спыняць кантракт за 3 гады да 
пенсіі», — распавёў актывіст.

Свабода сумленьня

Увечары 10 верасьня падчас правядзеньня чарговай малітвы за вяр-
таньне будынку Менскага касьцёлу Сьвятога Язэпа з вернікамі сустрэўся 
начальнік адзьдзелу Камітэту ўпаўнаважанага па справах рэлігіяў і 
нацыянальнасьцяў Аляксандр Калінаў. Чыноўнік паабяцаў вярнуць 
будынак былога храму вернікам і заклікаў іх спыніць бестэрміновы пост 
за вяртаньне комплексу Менскага манастыра бернардынцаў з кась-
цёлам — помніка архітэктуры барока XVII стагодзьдзя (з 19 сакавіка 
2005 года такія малебны праводзяцца штодзённа). 

Сьмяротнае пакараньне

У 2008 годзе ў Беларусі вынесены адзін сьмяротны прысуд. Пра 
гэта 9 верасьня на прэс-канферэнцыі ў Менску паведаміў старшыня 
Вярхоўнага суду Валянцін Сукала. Гэтая лічба, паводле ягоных словаў, 
сьведчыць аб «вельмі рэдкім» прымяненьні ў краіне вышэйшай меры 
пакараньня, «аб практычным мараторыі на гэты від пакараньня». Так-
сама ён зазначыў, што заканадаўчае ўвядзеньне мараторыю на пака-
раньне сьмерцю адносіцца да кампетэнцыі прэзідэнта і заканадаўцаў, 
але судзьдзі псіхалагічна гатовыя да ўвядзеньня мараторыю. Пры гэ-
тым, падкрэсьліў В. Сукала, нельга забываць аб выніках рэферэнду-
му 1996 году, на якім большасьць грамадзянаў Беларусі падтрымалі 
наяўнасьць пакараньня сьмерцю ў заканадаўстве.

Палітычна матываваныя крымінальныя справы

Экс-кандыдат на прэзідэнцкіх выбарах і вызвалены нядаўна 
палітвязень Аляксандр Казулін вылучаны польскімі дэпутатамі на 
прэмію Еўрапарламенту імя Андрэя Сахарава. Лаўрэата прэміі абвесь-
цяць у сярэдзіне кастрычніка. Прэмія «За свабоду думкі» імя Андрэя 
Сахарава заснаваная Еўрапарламентам у 1988  годзе. Яе ўручаюць 
штогод «за дасягненьні ў справе абароны правоў чалавека і асноўных 
свабодаў». У 2004 годзе гэтую ўзнагароду атрымала Беларуская асацыя-
цыя журналістаў, у 2006 годзе — былы кандыдат у прэзідэнты Беларусі, 
лідэр незарэгістраванага руху «За свабоду» Аляксандр Мілінкевіч.

Агляд-хроніка парушэньняў  
правоў чалавека ў Беларусі, 
кастрычнік-лістапад 2008 году

Пасьля завяршэньня ў канцы верасьня выбараў у Пала-
ту прадстаўнікоў Нацыянальнага сходу РБ, у кастрычніку яшчэ 
праводзіліся абскарджаньні іх вынікаў, падводзіліся высновы. У Цэн-
трвыбаркам паступіла 35 скаргаў. 13 кастрычніка на паседжаньні ЦВК 
не задаволілі скаргі 27 былых кандыдатаў у дэпутаты, а 24 кастрычніка 
яшчэ па пяці скаргах, у якіх апратэстоўваліся вынікі выбараў, было 
прынятае адмоўнае рашэньне. Сакратар Цэнтральнай камісіі Мікалай 
Лазавік зазначыў, што больш заяўнікам скардзіцца няма куды: «Вы-
барчае заканадаўства прадугледжвае, што ў гэтых пытаньнях рашэнь-
не Цэнтральнай выбарчай камісіі зьяўляецца канчатковым і абскар-
джаньню не падлягае».

9 кастрычніка Прэзідыум палітсавету АДС на сваім паседжаньні 
падвёў вынікі парламенцкіх выбараў і даў ацэнку выбарчай кампаніі 
з боку калектыўнай структуры апазіцыі. У заяве прэзідыуму 
палітсавету АДС канстатуецца, што «на заключным этапе выбараў у 
Палату прадстаўнікоў у некаторых акругах дэмакратычныя канды-
даты адчувалі сур’ёзнае супрацьдзеяньне ў правядзеньні выбарчай 
кампаніі». Аўтары дакументу зазначаюць, што назіральнікі, насупе-
рак запэўніваньням прэзідэнта Аляксандра Лукашэнкі, на пераваж-
най большасьці ўчасткаў не былі дапушчаныя да назіраньня за пра-
цэдурай падліку галасоў, а з некаторых участкаў назіральнікі ад АДС 
былі выдаленыя прадстаўнікамі сілавых структур. Лідэры апазіцыйных 
сілаў зьвярнулі ўвагу на тое, што «ўлады адхілілі канструктыўную 
прапанову палітычных партыяў аб правядзеньні тэлевізійных 
дэбатаў паміж кандыдатамі ў дэпутаты ад улады і ад адзінага сьпісу 
АДС па актуальных пытаньнях, што цікавяць выбаршчыкаў; ула-
ды выкарыстоўвалі працэдуру датэрміновага галасаваньня для ства-

рэньня неабходнай яўкі выбаршчыкаў і фальсіфікацыі вынікаў гала-
саваньня». Прэзідыум палітсавету АДС падзяляе ацэнку выбарчай 
кампаніі, што дала міжнародная місія назіральнікаў АБСЕ, як не ад-
паведнай дэмакратычным стандартам гэтай арганізацыі і пацьвяр-
джае правільнасьць стратэгіі АДС, скіраванай на прадастаўленьне 
пераканаўчых доказаў недэмакратычнасьці выбарчай кампаніі на 
ўсіх яе этапах і фальсіфікацыі вынікаў галасаваньня. Лідэры апазіцыі 
лічаць найважнейшай задачай АДС канцэнтрацыю намаганьняў на 
зьмяненьні выбарчага заканадаўства і правапрымяняльнай практыкі 
для правядзеньня сапраўды свабодных і справядлівых выбараў.

9  кастрычніка Еўрапейскі парламент ухваліў рэзалюцыю па 
Беларусі. Праект быў ухвалены абсалютнай большасьцю галасоў: «за» 
прагаласавалі 597 дэпутатаў, 31 — «супраць», 22 дэпутаты ўстрымаліся. 
У рэзалюцыі Еўрапарламент заклікаў выканаўчыя органы Еўрасаюзу 
спрасьціць працэдуру атрыманьня еўрапейскіх візаў для грамадзянаў 
Беларусі, а таксама прыпыніць візавыя санкцыі супраць некаторых 
беларускіх чыноўнікаў на паўгады, каб за гэты час у Беларусі быў пе-
рагледжаны дыскрымінацыйны закон аб сродках масавай інфармацыі. 
Пры гэтым прапанова прыпыніць візавыя санкцыі не датычыцца асобаў, 
што ўдзельнічалі ў парушэньнях дэмакратычных выбарчых стандартаў 
і правоў чалавека. Пры гэтым, аднак, у рэзалюцыі выказваецца «глы-
бокае расчараваньне» тым, што ў Беларусі не адбылося дэмакратычных 
зьменаў, на якія спадзяваўся Еўрасаюз, і што, нягледзячы на невялікія 
паляпшэньні, выбары не адпавядалі стандартам Арганізацыі бясьпекі 
і супрацоўніцтва ў Еўропе. У рэзалюцыі таксама ўтрымліваецца заклік 
да беларускага ўраду скасаваць шэраг артыкулаў крымінальнага ко-
дэксу, якія выкарыстоўваюцца для рэпрэсіяў, устрымацца ад перась-
леду беларускіх студэнтаў, якія вучацца за мяжой пасьля выключэнь-
ня з беларускіх універсітэтаў за грамадзкую дзейнасьць, а таксама 
зьняць перашкоды на шляху рэгістрацыі няўрадавых арганізацыяў. 
У рэзалюцыі выказваецца асуджэньне таго, што Беларусь адзіная ся-
род краінаў Еўропы захоўвае сьмяротнае пакараньне.

13 кастрычніка Еўрасаюз прыпыніў візавыя санкцыі ў дачыненьні 
да прэзідэнта Лукашэнкі і іншых высокапастаўленых чыноўнікаў, 
уведзеныя пасьля прэзідэнцкіх выбараў 2006 году. У чорным сьпісе 

засталіся толькі чацьвёра фігурантаў мемарандуму Х. Пургурыдэса ды 
кіраўніца Цэнтрвыбаркаму. У. Шэйман, У. Навумаў, Д. Паўлічэнка, 
Ю. Сівакоў і Л. Ярмошына застаюцца неўязнымі ў краіны ЕС. Пры-
пыненьне санкцыяў будзе перагледжана праз шэсьць месяцаў, за 
гэты час мяркуецца ацаніць, якія зрухі ў дэмакратызацыі зробленыя 
беларускімі ўладамі. А вось ЗША не далучыліся да такога рашэнь-
ня. Як адзначыў намесьнік дзяржсакратара ЗША Дэвід Меркель, Ва-
шынгтон адрэагаваў на вызваленьне палітвязьняў спыненьнем на 
паўгоду санкцыяў адносна двух беларускіх прадпрыемстваў канцэр-
ну «Белнафтахім» — «Лакафарба» і «Полацкшкловалакно». ЗША мяр-
куюць зьмякчыць санкцыі адносна Беларусі, калі афіцыйны Менск 
зробіць новыя крокі, каб палепшыць сітуацыю з правамі чалавека і 
разьвіцьцём грамадзянскай супольнасьці. 

Беларусь заняла 154 месца сярод 173 у рэйтынгу свабоды СМІ за 
2008  год. Гэты рэйтынг штогод вызначае ў Парыжы міжнародная 
праваабарончая арганізацыя «Рэпарцёры бяз межаў». Справазда-
чы арганізацыі рыхтуюцца ў цесным супрацоўніцтве з незалежнымі 
журналісцкімі арганізацыямі многіх краінаў сьвету. Паводле эксьпертаў 
арганізацыі, у параўнаньні з 2007 годам сітуацыя са свабодай СМІ ў 
Беларусі не палепшылася. Сёлетняя 154-я пазіцыя Беларусі яшчэ 
больш нізкая за леташнюю, калі краіна была на 151-м месцы. У спра-
ваздачы адзначаецца, што беларускія ўлады, якія маюць выключную 
манаполію на электронныя СМІ, працягваюць аказваць ціск на неза-
лежныя друкаваныя ды інтэрнэт-выданьні. 

Парушэньні прынцыпу свабоды слова  
і распаўсюду інфармацыі

6 кастрычніка рэдакцыя незалежнай газеты «Наша Ніва» ў чар-
говы раз атрымала ад рэспубліканскага прадпрыемства «Белсаюз-
друк» адмову на распаўсюд выданьня праз сваю гандлёвую сетку. Як 
заўважыў у гутарцы з прэс-службай БАЖ галоўны рэдактар «Нашай 
Нівы» Андрэй Скурко, кіраўніцтва рэдакцыі плануе і далей зьвяр-
тацца з прапановамі аб аднаўленьні супрацоўніцтва, каб паказаць 

такім чынам, што не зьбіраецца мірыцца з эканамічнай і палітычнай 
дыскрымінацыяй недзяржаўнай прэсы. Нагадаем, распаўсюд газеты 
«Наша Ніва», як і шэрагу іншых недзяржаўных грамадзка-палітычных 
выданьняў, «Белсаюздрук» скасаваў з пачатку 2006 году (напярэдадні 
прэзідэнцкіх выбараў). Тады ж адмовілася распаўсюджваць па падпісцы 
недзяржаўныя газеты «Белпошта». З таго часу ўсе спробы незалеж-
ных выданьняў вярнуцца ў дзяржаўную сістэму распаўсюду ня мелі 
посьпеху.

5 лістапада Калегія Гарадзенскага абласнога суду адмяніла рашэнь-
не Іўеўскага райсуду, які з падачы начальніка ўпраўленьня КДБ па 
Гарадзенскай вобласьці Ігара Сяргеенкі прызнаў экстрэмісцкімі матэ-
рыялы, апублікаваныя ў жнівеньскім нумары незарэгістраванай газе-
ты «Свабода». Свой вердыкт абласныя судзьдзі абгрунтавалі тым, што 
раённы суд разгледзеў справу з парушэньнем прадугледжанай зако-
нам працэдуры — пры адсутнасьці ўсіх зацікаўленых бакоў. Справа 
накіраваная на новы разгляд.

19 лістапада фотакарэспандэнт Уладзь Грыдзін суправаджаў мо-
ладзевых актывістаў Партыі БНФ, якія ў Міжнародны дзень студэнтаў 
раздавалі ўлёткі з тэкстам Дэкларацыі правоў студэнтаў на плошчы 
Незалежнасьці і ў Беларускім нацыянальным тэхнічным універсітэце. 
Ахоўнікі навучальнай установы затрымалі маладых людзей разам з 
фотажурналістам і перадалі іх міліцыянтам. Высьвятленьне асобаў ад-
бывалася ў пастарунку, куды даставілі ўсіх затрыманых. Праз паўтары 
гадзіны ўсіх адпусьцілі на волю.

21  лістапада ў будынку адміністрацыі Савецкага раёну Мен-
ску за распаўсюд недзяржаўнай грамадзка-палітычнай газеты 
«Новы час», якая афіцыйна зарэгістраваная Мінінфармацыі і ле-
гальна друкуецца ў Беларусі, былі затрыманыя сябры «Маладых 
дэмакратаў» Міхаіл Пашкевіч і Даніла Барысевіч, якія наведвалі 
кабінеты чыноўнікаў і раздавалі ім сьвежыя нумары газеты. У адказ 
на гэта адзін з супрацоўнікаў выканкаму выклікаў нарад міліцыі, 
які даставіў грамадзка-палітычных актывістаў у пастарунак для 
разьбіральніцтва. 

Парушэньні права на свабоду асацыяцыяў

У кастрычніку намесьнік старшыні Гомельскай абласной арганізацыі 
АГП Уладзімір Кацора зьвярнуўся ў Канстытуцыйны суд з патраба-
ваньнем выканаць рашэньне Камітэту ААН па правах чалавека аб 
аднаўленьні дзейнасьці грамадзкага аб’яднаньня «Грамадзянскія 
ініцыятывы». У кастрычніку 2006  году камітэт прызнаў, што ГА 
«Грамадзянскія ініцыятывы», ліквідаванае ў 2003  годзе рашэнь-
нем Гомельскага абласнога суду, падлягае аднаўленьню на працягу 
90 дзён пасьля прыняцьця згаданых меркаваньняў аб парушэньні з 
боку Рэспублікі Беларусь права на свабоду асацыяцыяў. Аднак шмат
разовыя звароты ў кампетэнтныя дзяржаўныя органы краіны былі 
беспасьпяховымі, у сувязі з чым У. Кацора просіць КС прыняць меры 
для рэалізацыі грамадзянамі сваіх правоў. Аналагічныя звароты 
накіраваныя ў МЗС і Міністэрства юстыцыі.

16  кастрычніка Мiнiстэрства юстыцыi адмовiла ў рэгiстрацыi 
рэспублiканскага грамадзкага аб’яднаньня беларускiх пенсiянераў 
«Наша пакаленьне». Як паведамiла БелаПАН кiраўнiк iнiцыятыўнай 
групы па яго стварэньнi Тацяна Зялко, па словах начальнiка 
ўпраўленьня грамадзкiх аб’яднаньняў Мiнюсту Алега Сьлiжэўскага 
нагодай для адмовы сталi заявы сяброў iнiцыятыўнай групы: адзiн з iх 
паведамiў, што ён нiбыта ня ўдзельнiчаў ва ўстаноўчым зьезьдзе; па-
водле iнфармацыi другога, зьезд праводзiўся ня ў Менскай вобласьцi, 
а ў сталiцы. Сябры iнiцыятыўнай групы маюць намер адстойваць 
сваё права на аб’яднаньне, абараняць правы пенсiянераў, займацца 
iнфармацыйнай i асьветнiцкай дзейнасьцю. Між тым многiя з тых, хто 
ўвайшоў у склад новай арганiзацыi, у 2005—2006 гадах ужо спрабавалi 
стварыць рэспублiканскае грамадзкае аб’яднаньне пенсiянераў «Ста-
рэйшыны». Тады Мiнюст адмовiў заяўнiкам у рэгiстрацыi арганiзацыi, 
ня мела посьпеху i спроба абскарджваць гэтую адмову ў Вярхоўным 
судзе. 

Парушэньні права на свободу мірных сходаў

У кастрычніку сталічныя ўлады адмовілі Партыі БНФ ў арэн
дзе памяшканьня для сьвяткаваньня 20-годзьдзя свайго стварэньня. 
Кіраўніцтва партыі мела намер правесьці 19 кастрычніка вялікую 
ўрачыстую імпрэзу ў памяшканьні сталічнага Дому культуры МАЗ і 
зьвярнулася ў адміністрацыю Дому культуры з адпаведнай заявай 9 ве-
расьня. У якасьці рэзервовага варыянту разглядалася зала Менскага 
міжнароднага адукацыйнага цэнтру імя Я. Раў, куды таксама 9 верась-
ня была накіраваная заява аб прадастаўленьні магчымасьці арэнды па-
мяшканьня. 15 верасьня кіраўніцтва партыі дадаткова зьвярнулася ў 
адміністрацыю прэзідэнта і Менгарвыканкам з просьбай аб спрыяньні 
ў арэндзе любога з названых памяшканьняў ці прадастаўленьні любо-
га іншага памяшканьня. Адміністрацыя перанакіравала заяву ў Мен-
гарвыканкам, а той, у сваю чаргу, праінфармаваў аб тым, што «вызна-
чэньне месца правядзеньня сходу зьяўляецца абавязкам асобаў, адказ-
ных за арганізацыю і правядзеньне дадзенага мерапрыемства».

20 кастрычніка Вярхоўны суд не задаволіў скаргу берасьцейскага 
актывіста Андрэя Шарэнды, аштрафаванага на 50 базавых велічыняў 
за ўдзел 21 студзеня ў акцыі пратэсту прадпрымальнікаў у Менску. 
Апазіцыянер сьцьвярджае, што такое пакараньне парушыла ягоныя 
грамадзянскія правы, у тым ліку права на вольнае выказваньне думкі 
і на мірны сход. Аднак Вярхоўны суд палічыў, што сваімі дзеяньнямі А. 
Шарэнда парушыў парадак правядзеньня масавых мерапрыемстваў. 

Астравецкі райвыканкам адмовіў грамадзкім актывістам Мікалаю 
Уласевічу і Івану Круку ў правядзеньні на тэрыторыі Астравецкага 
раёну ў лістападзе пяці інфармацыйных пікетаў, мэтай якіх быў на-
мер давесьці мясцоваму насельніцтву праўду пра ўсю небясьпеку і 
наступствы пабудовы АЭС на тэрыторыі раёну, які зараз зьяўляецца 
адным з экалагічна найчысьцейшых у Беларусі і адным з найбольш 
персьпектыўных для развіцьця турызму. Мікалай Уласевіч, былы 
настаўнік геаграфіі, які ўзначальвае аргкамітэт грамадзянскай 
ініцыятывы супраць будаўніцтва АЭС, ужо выступаў публічна з кры-
тыкай праекту. У лісьце за подпісам першага намесьніка старшыні 

Астравецкага райвыканкаму Славінскага адмова тлумачыцца тым, 
што «цели и способы проведения пикетирования превышают требова-
ния, изложенные в Законе Республики Беларусь от 30 декабря 1997 г. 
№114-3 «О массовых мероприятиях в Республике Беларусь». 

Палітычна матываваныя крымінальныя справы

27 кастрычніка ў Менску быў узяты пад варту і зьмешчаны ў СІЗА 
грамадзкі актывіст Аляксандр Баразенка, які зьяўляецца апошнім з 
абвінавачаных па «Працэсу 14-ці» — крымінальнай справе, узбуджа-
най па арт. 342 КК Рэспублікі Беларусь у дачыненьні да ўдзельнікаў 
студзеньскай мірнай акцыі пратэсту прадпрымальнікаў. За кратамі 
А. Баразенка правёў тыднёвую галадоўку пратэсту супраць ужы-
тай меры стрыманьня. Як заявіў адвакат Павел Сапелка ў размове з 
журналістамі, слуханьне справы маглі б прызначыць хутчэй ці зьмяніць 
меру стрыманьня для яго падабароннага, каб той не знаходзіўся ў тур-
ме ў чаканьні судовага паседжаньня. Тым ня менш дамагчыся гэта-
га адвакату не ўдалося. Разгляд справы прызначаны на 8 снежня ў 
Цэнтральным судзе сталіцы. Судзіць актывіста будзе судзьдзя Наталь-
ля Вайцяховіч. Раней паведамлялася, што працэс будзе весьці Вале-
ры Есьман, які быў зьняты з пасады за датычнасьць да карупцыйных 
злачынстваў. 

Шэраг акцыяў салідарнасьці са зьняволеным А. Баразенкам правялі 
моладзевыя актывісты, некаторыя з іх скончыліся затрыманьнямі 
ўдзельнікаў супрацоўнікамі міліцыі літаральна ў першыя хвіліны. 
Так, 24 лістапада супраць моладзі ўжылася фізічная сіла. У гэты дзень 
было затрымана 13 чалавек. Паводле словаў адной з іх, актывісткі 
Паліны Дзьякавай, усіх адвезьлі ў Маскоўскі РУУС, бралі там адбіткі 
пальцаў, перапісвалі пашпартныя зьвесткі. 

У канцы кастрычніку асуджаны па крымінальным «Працэсе 14-ці» 
каардынатар руху «Маладая Беларусь» па Менску Уладзімір Сяргееў 
атрымаў пастанову з адмовай у задавальненьні надзорнай скаргі на пры-
суд, вынесены 22 красавіка, згодна з якім ён быў прызнаны вінаватым 
па арт. 342.1 КК РБ і асуджаны да выплаты штрафу ў памеры 100 б. в. 

(3 млн 500 тыс. рублёў) за ўдзел у мітынгу прадпрымальнікаў 10 сту
дзеня. У афіцыйнай пастанове за подпісам старшыні Менскага гарад-
зкога суду В. Г. Пуцілы сьцьвярджаецца, што «віноўнасьць ва ўчыненьні 
правапарушэньня даказаная цалкам» і «падставаў для адмены пры-
суду ня маецца». Рашэньне прынятае, нягледзячы на довады асу
джанага аб шматлікіх парушэньнях падчас працэсу, разыходжаньнях 
сьведчаньняў міліцыянтаў з рэчаіснасьцю, незаконнасьці выкарыстань-
ня ў якасьці рэчавых доказаў відэа- і фотаматэрыялаў сумнеўнага па-
ходжаньня. «Сёньня нам нічога не застаецца, як працягваць змагацца 
за справядлівасьць і дабівацца скасаваньня прысуду. Я буду браць уд-
зел у інфармацыйных кампаніях з заклікам перагледзець нашую спра-
ву разам са сваёй «14-кай», а таксама разам з паплечнікамі па «Мала-
дой Беларусі». Мы павінны абавязкова паўплываць на падзеі, пакуль 
у нас яшчэ ёсьць такая магчымасьць», — упэўнены У. Сяргееў. 

У лістападзе спыненыя крымінальныя справы ў дачыненьні да трох 
падазраваных у датычнасьці да выбуху ў Менску ў ноч з 3 на 4 ліпеня. 
Пра гэта стала вядома Міхаілу Шарамету, які атрымаў афіцыйны ліст 
са сьледчага упраўленьня УУС Менгарвыканкаму 29 лістапада. Так-
сама больш не зьяўляюцца падазраванымі лідэр незарэгістраванай 
арганізацыі «Правы альянс» Юрась Карэтнікаў і праваабаронца Ільля 
Богдан. 

Адміністрацыйныя затрыманьні і пакараньні 
грамадзка-палітычных актывістаў

1 кастрычніка адразу пасьля правядзеньня парламенцкіх выбараў 
бабруйскі грамадзкі актывіст Аляксандр Чыгір адпраўлены ў ізалятар 
часовага ўтрыманьня адбываць вынесенае судом 28 ліпеня пакарань-
не — 10 сутак арышту. Адміністрацыйная справа была заведзеная на 
А. Чыгіра пасля выпадку з таксістам, які 29 траўня вёз яго разам з 
дачкой і жонкай дахаты. Таксоўшчык адмовіўся даць чэк і завёз па-
сажыра ў пастарунак. Пасля гэтага А. Чыгіра абвінавацілі ў пагрозах 
на адрас таксоўшчыка, пашкоджаньні машыны і непадпарадкаваньні 
супрацоўнікам міліцыі. Нягледзячы на нанесеныя міліцыянтамі пабоі, 

іх дзеяньні былі прызнаныя судом правамоцнымі, а актывіста суд 
пакараў арыштам і штрафамі ў памеры 2 млн 100 тыс. рублёў. Яшчэ 
900  тыс. рублёў за рамонт нібыта пашкоджанай машыны А. Чыгір 
мусіць выплаціць вадзіцелю таксоўкі С. Касіловічу. Такое рашэньне 
4 кастрычніка прыняў Бабруйскі гарадзкі суд. 

24 кастрычніка ў Сьветлагорску судзьдзя раённага суду Ірына Алісейка 
пакарала буйнымі штрафамі ў памеры 1 млн 400 тыс. рублёў трох мяс-
цовых дэмакратычных актывістаў — кіраўніка раённай арганізацыі 
ПКБ Сьвятлану Міхальчанку, сяброў Партыі БНФ Віктара Ахрамчу-
ка і Сяргея Шавяленку. Актывісты былі затрыманыя міліцыянтамі 
напярэдадні парламенцкіх выбараў, яны былі даверанымі асобамі кан-
дыдата ў дэпутаты Палаты прадстаўнікоў ад Аб’яднаных дэмакратыч-
ных сілаў Сяргея Дайнэкі. У іх канфіскавалі газеты «Товарищ», а так-
сама малафарматныя выданьні «Выбар-08» і «Глоток воздуха». Апрача 
гэтага, на кватэры ў С. Міхальчанкі міліцыянты правялі ператрус. Пась-
ля выбараў апазіцыянераў выклікалі ў мясцовую пракуратуру, якая і 
накіравала адміністрацыйныя пратаколы ў суд. Усе трое абвінавачаны 
ў распаўсюдзе бюлетэняў «Выбар-08» без выходных зьвестак, а такса-
ма ў абразе гонару і годнасьці высокіх дзяржаўных асобаў, якая нібыта 
ўтрымліваецца ў публікацыях бюлетэню «Глоток воздуха». Паказаль-
на, што хадайніцтва адваката і абвінавачаных на правядзеньне эксь-
пертызы зьместу публікацыяў судзьдзя Алісейка адхіліла. 

13  лістапада суд Ленінскага раёну Гародні пакараў буйнымі 
штрафамі трох грамадзкіх актывістаў, якія 16 кастрычніка ў выніку 
стыхійнай і мірнай акцыі пратэсту супраць сьпілоўваньня старых дрэваў 
на завулку Тэлеграфным былі затрыманыя супрацоўнікамі міліцыі. 
Як сьцьвярджае біёлаг і эколаг Ігар Лапеха, работы гэтыя ў горадзе 
вяліся і вядуцца з відавочнымі парушэньнямі дзеючага заканадаўства. 
Разгляд адміністрацыйных справаў вяла судзьдзя Натальля Козел. У 
выніку разгляду Эдвард Дмухоўскі быў пакараны штрафам у памеры 
5 базавых велічыняў за нібыта ўчыненае хуліганства. Больш жорсткі 
прысуд атрымаў Ігар Лапеха паводле двух артыкулаў КаАП — ч.1 арт. 
17 (хуліганства) і ч. 4 арт. 23. (непадпарадкаваньне службовым асобам) — 
агулам штраф у памеры 30 б. в. (5+25), што складае 1 млн 50 тыс. рублёў. 

Беспрацоўнай маладой дзяўчыне Надзеі Крапівінай, якая жыве на 
ўтрыманьні толькі маці, судзьдзя вынесла штраф у памеры 25 б. в. 
таксама па двух адміністрацыйных артыкулах.

26 лістапада Віцебскі абласны суд адмяніў пастанову Чыгуначнага 
райсуду Віцебску аб прыцягненьні экс-кандыдата ў дэпутаты Палаты 
прадстаўнікоў па Віцебскай-Чыгуначнай выбарчай акрузе № 19 Ан-
дрэя Левінава да адміністрацыйнай адказнасьці ў выглядзе штра-
фу ў памеры 10 базавых велічыняў за нібыта наўмыснае прычынень-
не супрацоўніку Упраўленьня ўнутраных справаў Вітаблвыканкаму 
А. С. Захараву цялесных пашкоджаньняў. У скарзе на пастанову ра-
ённага суду А. Левінаў указаў, што інкрымінуемага правапарушэнь-
ня не ўчыняў і прывёў факты фальсіфікацыі матэрыялаў справы і 
шматлікіх працэсуальных парушэньняў. 

Парушэньні выбарчых правоў грамадзянаў

Адказнаму сакратару аргкамітэту па стварэньні БХД  Дзянісу 
Садоўскаму, які быў кандыдатам у дэпутаты па 103 Масюкоўшчынскай 
акрузе, пракуратура адмовіла ў разглядзе скаргаў на парушэньні, 
зафіксаваныя ва ўчастковых камісіях у дзень выбараў. Дз. Садоўскі 
на наступны дзень пасьля выбараў даслаў у пракуратуру заявы і акты 
аб парушэньні Выбарчага кодэксу Рэспублікі Беларусь, складзеныя 
ім самім і яго даверанымі асобамі ў дзень выбараў. 9 кастрычніка 
Дзянісу Садоўскаму былі вернутыя заявы і акты, якія старэйшы 
саветнік юстыцыі пракуратуры Фрунзенскага раёну А. М. Свірыдовіч 
палічыў «пададзенымі з парушэньнем усталяваных заканадаўствам 
патрабаваньняў». «У звароце я патрабаваў правядзеньня сьледчых 
мерапрыемстваў па фактах парушэньня выбарчага заканадаўства, 
прыцягненьня да адказнасьці асобаў, якія ўчынялі фальсіфікацыю 
выбараў і правядзеньня паўторнага галасаваньня. Замест гэтага яны 
зрабілі мне звычайную адпіску, што па фармальных прычынах ня мо-
гуць разгледзець мае скаргі. Беззаконьне адбывалася падчас выбараў, 
беззаконьне працягваецца і ў пракуратуры», — сказаў Дз. Садоўскі. 

кастрычнік-лістапад

У кастрычніку выбарчая камісія Буда-Кашалёўскай акругі пада-
ла судовы зыск на былога кандыдата ў дэпутаты Кастуся Жукоўскага, 
каб спагнаць грашовую кампенсацыю за зьняцьце з выбараў. Стар-
шыня Цэнтральнай выбарчай камісіі па выбарах і правядзеньні 
рэспубліканскіх рэферэндумаў Лідзія Ярмошына ў інтэрвію Бела-
ПАН паведаміла, што былыя кандыдаты ў дэпутаты, якія зьняліся 
з выбараў, паводле закону абавязаны кампенсаваць сродкі, патра-
чаныя імі на выраб агітацыйных матэрыялаў. Сакратар Цэнтрвы-
баркаму Мікалай Лазавік, каментуючы прэтэнзіі выбарчай Буда-
Кашалёўскай камісіі да К. Жукоўскага, акцэнтаваў увагу на пры-
чыне «зьняцьця кандыдатуры»: «Калі кандыдат выкарыстаў сродкі, 
выдаткаваныя на агітацыйную прадукцыю, а потым зьняў сваю кан-
дыдатуру без паважлівых прычынаў, то паводле закону мусіць гэтыя 
сродкі кампенсаваць». Аднак у заканадаўстве не прапісана, што ёсьць 
паважлівай прычынай. Прычынай зьняцьця сваёй кандыдатуры ў пер-
шы дзень датэрміновага галасаваньня К. Жукоўскі назваў няроўныя 
ўмовы вядзеньня перадвыбарчай агітацыі з кандыдатам ад улады 
Уладзімірам Кужанавым. Апрача таго, у склад участковых выбарчых 
камісіяў мясцовыя ўлады не ўключылі ніводнага з шаснаццаці прапа-
наваных прадстаўнікоў дэмсілаў. 20 лістапада судзьдзя Цэнтральна-
га раёну Гомелю Жана Андрэйчык задаволіла зыск акруговай камісіі 
на спагнаньне «выбарчых» грошай з дэмакратычнага кандыдата. К. 
Жукоўскі абавязаны вярнуць на рахунак Буда-Кашалёўскага райвы-
канкаму больш як 1 млн 700 тыс. рублёў, якія былі выкарыстаныя на 
перадвыбарчыя ўлёткі.

20  лістапада Сенненскі раённы суд аштрафаваў на 20  базавых 
велічыняў (700  тыс.  рублёў) сябра ўчастковай выбарчай камісіі, 
настаўніцу пачатковых класаў сярэдняй школы вёскі Ходсы Сеннен-
скага раёну Натальлю Нікіціну. 26 верасьня, падчас датэрміновага га-
ласаваньня, сябры ініцыятыўнай групы кандыдата ў дэпутаты Сяргея 
Вазьняка літаральна схапілі яе за руку, злавіўшы за фальсіфікацыяй 
дакументаў. Спадар Вазьняк падкрэсьліў, што гэта ці не адзіны выпадак 
за час улады А. Лукашэнкі, калі парушальнік выбарчага заканадаўства 
нясе пакараньне праз суд. Насамрэч шматлікія выпадкі фальсіфікацыі 
падчас выбараў паўсюдна замоўчваюцца.

кастрычнік-лістапад

Звальненьні і адлічэньні з вучобы  
па палітычных матывах

На пачатку лістапада з Магілёўскага прафесійнага ліцэю № 2 з 
фармулёўкай «за грубае парушэньне дысцыпліны» адлічаны 18-гадовы 
актывіст Станіслаў Сенакосаў. «Я зьвязваю сваё адлічэньне з тым, што 
займаюся грамадзкай дзейнасьцю. Са мной размаўляла кіраўніцтва. 
Казалі, калі я не спыню гэтага, у мяне будуць праблемы з навучаньнем. 
Калі мне споўніцца васямнаццаць гадоў, мяне папросту адлічаць. Тады 
я не надаў гэтаму вялікага значэньня. Вось мне нядаўна споўнілася 
васямнаццаць гадоў, я прапусьціў адны заняткі, і ў сувязі з гэтым мне 
падпісалі загад аб адлічэньні. Там напісалі, што я парушыў унутраны 
расклад», — распавеў Станіслаў Сенакосаў.

Звольнены з працы кандыдат у дэпутаты на парламенцкіх выба-
рах Віктар Падчыненкаў, які працаваў у гарадзенскай прыватнай 
фірме ТАА «НьюТонМэбля» цесьляром. 1 кастрычніка ягоны кіраўнік 
папрасіў напісаць заяву на звальненьне па ўласным жаданьні, 
спаслаўшыся на тое, што да яго з гэтым патрабаваньнем прыходзілі 
людзі «з органаў». 

кастрычнік-лістапад

Агляд-хроніка парушэньняў  
правоў чалавека ў Беларусі,  
сьнежань 2008 году

Апошні месяц году падсумаваў ягоныя вынікі і прадэманстраваў, 
што праблемы з правамі чалавека ў Беларусі застаюцца на раней-
шым узроўні, і сітуацыя не мяняецца. З аднаго боку, адбылося вяр-
таньне дзьвюх незалежных газетаў у дзяржаўную сістэму распаўсюду, 
прайшла з чацьвёртай спробы рэгістрацыя грамадзкага праваабаронча-
асьветніцкага аб’яднаньня «Рух «За свабоду». З другога боку, захаваўся 
адміністрацыйны ціск на апазіцыйна настроеных грамадзянаў.

10 сьнежня ўся сусьветная грамадзкасьць адзначала 60-годзьдзе 
прыняцьця найважнейшага дакументу — Усеагульнай дэкларацыі 
правоў чалавека. Беларускія ўлады праігнаравалі гэтую дату і прынялі 
ўсе меры, каб праваабаронцы не змаглі зладзіць акцыяў, прымерка-
ваных да яе. 

Таксама ў Беларусі захаваўся палітычна матываваны крымінальны 
перасьлед удзельнікаў мірных дэмакратычных акцыяў. Вынесены 
прысуд апошняму ўдзельніку «Працэсу 14-ці» моладзеваму актывісту 
Аляксандру Баразенку ў выглядзе абмежаваньня волі. 

Міжнародная праваабарончая арганізацыя Amnesty International 
выдала штогадовую справаздачу аб становішчы з правамі чалавека ў 
сьвеце за мінулы год (з траўня 2007 па травень 2008 г.). У разьдзеле 
дакладу, прысьвечаным Беларусі, адзначаецца ціск уладаў на грама
дзянскую супольнасьць, юрыдычны перасьлед апазіцыйных актывістаў, 
а таксама працяг выкананьня сьмяротных пакараньняў. Беларусь — 
адзіная краіна ня толькі ў Еўропе, але і ў рэгіёне, якая працягвае вы-
конваць сьмяротныя пакараньні. У дакладзе прывоздяцца шматлікія 
выпадкі крымінальнага перасьледу актывістаў «Маладога Фронту», якія 
прыцягваліся да адказнасьці за «дзейнасьць ад імя незарэгістраванай 
арганізацыі». Таксама прыгадваецца выпадак з праваабарончай 

арганізацыяй «Вясна», якая была зьліквідаваная ў 2003 годзе. Летась 
у ліпені Камітэт ААН па правах чалавека прыняў пастанову, у якой 
расцаніў ліквідацыю «Вясны» як парушэньне беларускімі ўладамі пра-
ва на свабоду асацыяцыяў і прапанаваў выправіць сітуацыю, аднак 
беларускія ўлады праігнаравалі гэтую рэкамендацыю. У справазда-
чы Amnesty International сьцьвярджаецца, што Беларусь застаецца 
несвабоднай краінай. 

Дэмакратычная краіна ня можа існаваць без свабоды слова, а ў 
Беларусі працягваецца ціск на незалежныя СМІ і праходзіць прыму-
совая падпіска на дзяржаўныя СМІ. Так, напрыканцы сьнежня шэраг 
дзяржаўных установаў, арганізацыяў і прадпрыемстваў удзельнічалі 
ў кампаніі па абавязковай ведамаснай падпісцы на дзяржаўныя 
выданьні. Рэдактары «Нашай Нівы» і «Народнай волі», у сваю чар-
гу, таксама заклікалі чытачоў не спадзявацца на кіёскі «Белсаюздру-
ку» і афармляць падпіску. Між тым іншыя недзяржаўныя газеты па-
ранейшаму пазбаўленыя магчымасьці распаўсюду праз гандлёвую сетку 
прадпрыемстваў «Саюздруку». Гэта грамадзка-палітычныя выданьні: 
«Товарищ», «Новы час» і рэгіянальныя: «Бобруйский курьер», «Бори-
совские новости», «Витебский курьер М», «Вольнае Глыбокае», «Газе-
та для Вас» (Івацэвічы), «Газета Слонімская», «Ганцавіцкі час», «Intex-
press» (Баранавічы), «Нясвіжскі час». Ня маюць магчымасьці патрапіць 
да чытача праз паштовую падпіску: «Товарищ», «СНплюс. Свободные 
новости плюс», «Новы час», «Борисовские новости», «Витебский ку-
рьер М», «Вольнае Глыбокае», «Газета Слонімская», «Ганцавіцкі час», 
«Intex-press». Паводле юрыстаў ГА «БАЖ», у 2008 годзе становішча са 
свабодай слова ў Беларусі было «вельмі цяжкае». «Улады працягвалі, 
карыстаючыся адміністрацыйнымі мерамі ўзьдзеяньня, выцясьняць 
недзяржаўныя СМІ з інфармацыйнага поля», — адзначыў юрыст БАЖ 
Міхаіл Пастухоў. 

Палітычна матываваныя крымінальныя справы

8 — 9 сьнежня ў судзе Цэнтральнага раёну сталіцы праходзіў раз-
гляд крымінальнай справы, узбуджанай супраць моладзевага актывіста 

студэнта-каліноўца Аляксандра Баразенкі па ч.1  арт. 342  КК  РБ 
(«Арганізацыя альбо актыўны ўдзел у групавых дзеяньнях, якія гру-
ба парушаюць грамадзкі парадак»). З 27 кастрычніка ён утрымліваўся 
ў СІЗА на вул. Валадарскага, каля будынку якога сябры і паплечнікі 
арыштаванага неаднаразова праводзілі акцыі салідарнасьці. На су-
довае паседжаньне прыйшло больш за паўсотні людзей, сярод іх 
палітыкі і грамадзкія дзеячы, прадпрымальнікі, праваабаронцы і мо-
ладзь. У судовую залу, аднак, не змаглі патрапіць усе жадаючыя, бо 
туды міліцыянты ў цывільным правялі вялікую групу студэнтаў, якія 
і занялі большасьць месцаў. 

Падчас судовага разьбіральніцтва былі дапытаныя чацьвёра 
сьведкаў — дырэктары транспартных прадпрыемстваў, якія распавялі, 
што аніякага ўрону нанесена не было, бо збоі працы на грамадзкіх 
маршрутах у Менску адбываюцца амаль кожны дзень, у тым ліку і ў 
сувязі з рухам картэжаў прэзідэнта Лукашэнкі, таму казаць пра па-
мер недаатрыманага прыбытку прадпрыемствам не выпадае. Таксама 
былі прагледжаныя відэаматэрыялы справы, зьнятыя супрацоўнікамі 
праваахоўных органаў. Аднак былі паказаныя толькі агульныя пла-
ны акцыі, а ня ўдзел у ёй моладзевага актывіста. Тым ня менш судзь-
дзя Натальля Вайцяховіч асудзіла Аляксандра Баразенку, апошня-
га з абвінавачаных па «Працэсе 14-ці», якія бралі ўдзел у мітынгу 
прадпрымальнікаў ў студзені 2008 году, да аднаго году абмежавань-
ня волі без накіраваньня ў папраўчыя ўстановы. 

Перасьлед праваабаронцаў

4 сьнежня да баранавіцкага праваабаронцы Сяргея Гоўшы на кватэру 
зьявіўся міліцыянт з намерам правесьці ператрус. Шукаць ён зьбіраўся 
забароненую літаратуру, якую праваабаронца нібыта захоўвае ў сябе 
дома. Паколькі самога С. Гоўшы дома не аказалася, ягоная жонка 
адчыніла дзьверы і заявіла, што ў кватэру не ўпусьціць. На запатраба-
ваньне міліцыянта яна прынесла свой пашпарт, пасьля праверкі яко-
га супрацоўнік праваахоўных органаў капітан Яўген Бахарэвіч сышоў. 
Ніякіх дакументаў на правядзеньне сьледчага мерапрыемства ў яго 
не было. Сяргей Гоўша ўпэўнены, што візіт міліцыянта быў зьвязаны 

з намерам баранавіцкіх праваабаронцаў адзначаць 10 сьнежня 60-я 
ўгодкі прыняцьця Усеагульнай дэкларацыі правоў чалавека.

10  сьнежня ў цэнтры Менску падчас распаўсюду Усеагульнай 
дэкларацыі правоў чалавека былі затрыманыя беларускія права
абаронцы. Усяго, разам з моладзевымі актывістамі, якія бралі ўдзел 
у акцыі, прымеркаванай да юбілею прыняцьця асноўнага дакумен-
ту па правах чалавека, былі затрыманыя з ужываньнем фізічнай 
сілы больш за 20 чалавек. Сярод затрыманых аказаліся правааба-
ронцы Алесь Бяляцкі, Уладзімір Лабковіч, Алег Мацкевіч, Марына 
Статкевіч, Ірына Тоўсьцік і Сяргей Сыс. Супрацоўнікі міліцыі былі ў 
цывільным і не пажадалі назваць сябе, хаця паводле закону абавя-
заныя прад’явіць дакументы. Праваабаронцаў прымусова даставілі 
ў Цэнтральны РУУС, дзе пратрымалі тры гадзіны. Пасьля таго як 
перапісалі пашпартныя зьвесткі, усіх вызвалілі без якіх-небудзь 
тлумачэньняў. Віцэ-прэзідэнт Міжнароднай федэрацыі правоў чала-
века Алесь Бяляцкі пракаментаваў затрыманьне наступным чынам: 
«Мы раздавалі мінакам Дэкларацыі правоў чалавека і інфармацыйныя 
ўлёткі аб парушэньнях правоў чалавека ў Беларусі. На жаль, акцыю 
не атрымалася правесьці так, як планавалася. Непрыемна і прыкра, 
што ў нашай краіне, якая падпісала Усеагульную дэкларацыю правоў 
чалавека, яе нельга раздаваць людзям».

10 сьнежня ў Гародні таксама падчас правядзеньня акцыі, прысь-
вечанай 60-годзьдзю прыняцьця Дэкларацыі правоў чалавека, 
супрацоўнікі сілавых ведамстваў затрымалі праваабаронцаў Віктара 
Сазонова, Уладзіміра Хільмановіча, Яна Романа і Алега Калінкава. 
Затрыманьні адбыліся таксама і ў Магілёве.

Адміністрацыйныя затрыманьні і пакараньні 
грамадзка-палітычных актывістаў

24  сьнежня актывіст грамадзянскай кампаніі «Еўрапейская Бе-
ларусь» Алег Ладуцька аштрафаваны на 5  базавых велічыняў 
(175 тыс. рублёў) за расклейку налепак з сімволікай Еўрасаюзу. Та-

кое рашэньне прыняла адміністрацыйная камісія Савецкага раёну 
сталіцы пад кіраўніцтвам У. Залешчука.

29 сьнежня судзьдзя Клецкага райсуду Алена Гасьцеева аштрафа-
вала рэгіянальнага каардынатара «Руху «За свабоду» Сяргея Панама-
рова на 30 базавых велічыняў — 1 млн 50 тыс. рублёў. Яго абвінавацілі 
ў арганізацыі несанкцыянаванага мітынгу. 7 сьнежня ў Клецку пла-
навалася сустрэча насельніцтва са старшынёй добраахвотнага Тава-
рыства па ахове помнікаў гісторыі і культуры Антонам Астаповічам. 
Аднак супрацоўнікі аддзелу культуры Клецкага райвыканкаму і мяс-
цовыя міліцыянты не пусьцілі ахвотных у Палац культуры. Пазьней 
міліцыянты абвінавацілі С. Панамарова ў арганізацыі несанкцыяна-
ванага мітынгу.

Парушэньне права на свабоду асацыяцыяў

5  сьнежня Вярхоўны суд Беларусі пачаў разгляд скаргі 
заснавальнікаў СПГА «Гарызанталь» да Мінюсту, які 23-га кастрычніка 
адмовіў арганізацыі ў рэгістрацыі на падставе таго, што нібыта 
быў парушаны парадак правядзеньня ўстаноўчага сходу, а такса-
ма не прадстаўлены сьпіс яе заснавальнікаў і кіраўнічых органаў. 
Заснавальнікі аб’яднаньня лічаць, што довады Міністэрства юстыцыі 
не зьяўляюцца абгрунтаванымі. 9  сьнежня Вярхоўны суд Беларусі 
прыняў рашэньне аб правядзеньні почырказнаўчай эксьпертызы ў 
дачыненьні да заснавальнікаў сацыяльна-патрыятычнага грамадзка-
га аб’яднаньня «Гарызанталь». Хадайніцтва аб яе правядзеньні вы-
лучыла Міністэрства юстыцыі. На думку кансультанта ўпраўленьня 
грамадзкіх аб’яднаньняў установы Аляксандра Харытона, некаторыя 
подпісы, пастаўленыя на дакументах аб заснаваньні арганізацыі, 
адрозьніваюцца ад іх подпісаў у іншых дакументах. Нагадаем, што гэта 
ўжо другая спроба абскардзіць адмову ў рэгістрацыі. Калі Вярхоўны 
суд і на гэты раз не задаволіць скаргу заснавальнікаў грамадзкага 
аб’яднаньня на дзеяньні Мінюсту, яны маюць намер правесьці яшчэ 
адзін зьезд. Стваральнікі «Гарызанталі» — у асноўным сябры Партыі 
камуністаў Беларускай, а таксама актывісты ліквідаванай Беларускай 

партыі працы. Свой назоў арганізацыя абрала невыпадкова: яшчэ на 
першым устаноўчым сходзе было заяўлена, што «Гарызанталь» ства-
раецца «для актывізацыі палітычнага жыцьця грамадзянаў, а такса-
ма ў супрацьвагу існуючай у Беларусі вертыкалі ўлады».

Напярэдадні калядных сьвятаў Беларускае рэспубліканскае добра-
ахвотнае таварыства аховы помнікаў гісторыі і культуры пазбавілася 
сваёй сядзібы. Актывісты таварыства да апошняга спадзяваліся заха-
ваць за сабою памяшканьне і, адпаведна, юрыдычны адрас, аднак не 
атрымалася. Па словах старшыні таварыства Антона Астаповіча, да-
мова на арэнду не была працягнутая з боку Арэнднай камісіі Менгар-
выканкаму і Камунальнага ўнітарнага прадпрыемства «Менская спад-
чына». Між тым будынак, дзе знаходзіўся офіс, належыць самому Та-
варыству аховы помнікаў, падкрэсьліў А. Астаповіч, аднак у 2004 годзе 
яго беспадстаўна і незаконна нацыяналізавалі праз Гаспадарчы суд. 
«Прычыну такога стаўленьня да нас я бачу толькі ў дзейнасьці само-
га Таварыства, таму што мы бы костка ў горле для нашага гарвыкан-
каму, паколькі вельмі актыўна ўздымаем праблемы, у першую чаргу, 
па горадзе Менску, зьвязаныя з парушэньнямі гісторыка-культурнае 
спадчыны, а тут парушэньні татальныя», — адзначыў А. Астаповіч. 

23 сьнежня на прэс-канферэнцыі ў Менску старшыня аргкамітэту 
па стварэньні Партыі свабоды і прагрэсу Уладзімір Навасяд паведаміў 
пра намер атрымаць афіцыйную рэгістрацыю ў Міністэрстве юстыцыі. 
«У красавіку 2009 году мы маем намер правесьці чацьвёрты ўстаноўчы 
зьезд, — паведаміў ён».

Парушэньні прынцыпу свабоды слова  
і распаўсюду інфармацыі

На пачатку сьнежня прадстаўніку дэмсілаў з Гомельскай вобласьці 
Кастусю Жукоўскаму даслалі ліст з пракуратуры Веткаўскага раёну, 
у якім папярэдзілі аб недапушчальнасьці супрацоўніцтва з незалеж-
ным тэлеканалам «Белсат». Як паведаміў К. Жукоўскі, у лісьце паве-
дамляецца, што пракуратура праводзіла праверку па заяве старшыні 

райсавету дэпутатаў Яўгена Чэванькова. Калі ж будуць выяўленыя 
паўторныя факты супрацоўніцтва з дадзеным СМІ, Кастусь Жукоўскі 
будзе прыцягнуты да адказнасьці. «Я балатаваўся ў парламент па гэтай 
акрузе і сапраўды сёе-тое здымаў для сябе на камеру. Я грамадзянін 
Беларусі, таму маю права па канстытуцыі перадаваць сабраную мной 
інфармацыю любому каналу — ці то БТ, CNN або РТР», — пракаментаваў 
сітуацыю грамадзкі актывіст.

12  сьнежня суд Іўеўскага раёну паўторна разгледзеў справу аб 
прызнаньні экстрэмісцкім жнівеньскага нумару незарэгістраванай га-
зеты «Свабода». Як паведаміў адвакат Павел Сапелка, які прадстаўляў 
інтарэсы выданьня, начальніку ўпраўленьня КДБ па Гарадзенскай 
вобласьці Ігару Сяргіенку адмоўлена ў разглядзе справы, паколькі 
экстрэмісцкіх публікацыяў у газеце па-ранейшаму ня выяўлена. На-
гадаем: 9  верасьня суд Іўеўскага раёну прызнаў жнівеньскі нумар 
незарэгістраванага выданьня «Свабода» (№ 127  за 14 —27.08.2008) 
экстрэміcцкім і пастанавіў зьнішчыць 5 тыс. асобнікаў гэтага выпу-
ску. Грамадзянская справа была ўзбуджаная на падставе заявы, якую 
падпісаў 4 верасьня начальнік Упраўленьня КДБ па Гарадзенскай 
вобласьці Ігар Сяргіенка. УКДБ падалася падазронай публікацыя «Вай-
на ў Грузіі», зьмешчаная ў нумары выданьня. 5 лістапада Гарадзенскі 
абласны суд разгледзеў касацыйную скаргу на рашэньне суду Іўеўскага 
раёну. Судзьдзя Аляксандр Сіцько прыняў рашэньне матэрыялы па 
гэтай справе накіраваць на новы разгляд. 

15  сьнежня ў будынку выканкаму Ленінскага раёну сталіцы 
затрымалі актывістаў АГП Зьмітра Кавалгіна і Кацярыну Шакаль, якія 
распаўсюджвалі зарэгістраваную незалежную газету «Новы Час». Затры-
маньне маладых людзей адбылося з ініцыятывы кіраўніка спраў выкан-
каму Уладзіміра Ліцецкага. Таксама за распаўсюд газеты «Новы Час» 
у Астравецкім райвыканкаме (Гарадзенская вобласьць) быў затрыма-
ны дэмакратычны актывіст і праваабаронца Іван Крук, які зьяўляецца 
адным з арганізатараў грамадзкай ініцыятывы супраць пабудовы АЭС 
на Астравеччыне. Супрацоўнікі райвыканкаму склалі акт «аб незакон-
ным распаўсюдзе» газеты і папярэдзілі, што накіруюць дакумент у ра-
ённую пракуратру для праверкі дзеяньняў грамадзкага актывіста.

16 сьнежня супрацоўнікі міліцыі затрымалі моладзевага актывіста 
Алеся Круткіна і даставілі ў пастарунак, дзе дзьве гадзіны распытвалі, 
што той меркаваў рабіць з газетай «Беларусь партызанская», якую ў яго 
знайшлі пры асабістым даглядзе. А. Круткін патлумачыў, што гэтая га-
зета выдаецца пры падтрымцы Кангрэсу дэмакратычных прафсаюзаў і 
што выданьне, якое мае наклад 299 асобнікаў, не падлягае рэгістрацыі 
ў якасьці перыядычнага сродку масавай інфармацыі. Міліцыянты 
сказалі, што гэтыя тлумачэньні іх не задавальняюць, і канфіскавалі 
18 асобнікаў газеты — як паведамілі А. Круткіну, нібыта для эксьпер-
тызы выданьня і ягонага зьместу.

18 сьнежня ў Гомелі ў міліцыю выклікалі сябра ГА «БАЖ» Дзьмітрыя 
Кармазіна. Паводле позвы, ён мусіў зьявіцца для сьведчаньня. Але адра-
зу пасля прыходу журналіста ў 1-е аддзяленьне міліцыі Цэнтральнага 
раёну ў яго ўзялі адбіткі пальцаў, а ўжо потым цікавіліся, «што ён ду-
мае пра выбух 4 ліпеня ў Менску». Пры гэтым міліцыянты не дазволілі 
прысутнічаць пры допыце ў якасьці грамадзкага прадстаўніка сябру 
ГА «БАЖ» Тацяне Бублікавай.

24 сьнежня стала вядома, што ў Гомелі на дактыласкапію таксама 
выклікалі ў міліцыю карэспандэнта газеты «Комсомольская правда в 
Белоруссии» Паўла Міцкевіча. Яго папярэдзілі, што ў выпадку адмо-
вы ад гэтай працэдуры ім «зоймуцца іншыя органы».

Парушэньні права на свабоду мірных сходаў

3 сьнежня суд Ленінскага раёну Берасьця прызнаў актывістаў Жану 
Абрамаву, Юрыя Бакура і Івана Стасюка вінаватымі ў парушэньні арт. 
23.34 КаАП («Парушэньне вызначанага парадку арганізацыі і пра-
вядзеньня масавых мерапрыемстваў») і пакараў кожнага ўдзельніка 
пікету штрафам у памеры 2  базавыя велічыні. Напярэдадні ў цэн-
тры гораду актывісты зладзілі пікет супраць рашэньня аб высяленьні 
прыхільніцы Руху «За Свабоду» Жанны Абрамавай з кватэры. Разам з 
Жаннай на вуліцы аказаліся яе маленькая сястра і маці. Па словах пра-
ваабаронцы Рамана Кісьляка, дэмакратычныя сілы гораду дамовіліся 

аб тым, што будуць працягваць змагацца за правы Жанны Абрама-
вай і яе сям’і. Падрыхтаваная скарга на рашэньне суду Маскоўскага 
раёну аб высяленьні.

14 сьнежня у клубе «Акварыюм» не адбылося запланаванага мера-
прыемства — «Кліп-марафон», бо клуб быў тэрмінова зачынены на ра-
монт. «У нас была дамова з дырэктарам клубу, аднак у апошні момант 
прыйшла папера з санстанцыі з патрабаваньнем тэрмінова закрыць 
клуб, — распавёў БелаПАН адзін з арганізатараў Франак Вячорка. 

Звальненьні па палітычных матывах

У канцы сьнежня Зьмітра Кухлея, актывіста руху «За Свабоду», 
адміністрацыя прадпрыемства «Мастоўдрэў» папярэдзіла аб скарачэньні 
за месяц. Тым ня менш ён лічыць, што парушаныя ягоныя пра-
вы. Грамадзка-палітычны актывіст працаваў на мэблевай фабрыцы 
«Мастоўдрэў» перакладчыкам. Ён таксама зьяўляецца дэпутатам раён-
нага савету, а таму лічыць, што адміністрацыя парушыла заканадаўства, 
паколькі звольніць яго маглі толькі са згоды раённых дэпутатаў. 

Таксама напрыканцы сьнежня ў Баранавічах з актывістам 
Аб’яднанай грамадзянскай партыі Рыгорам Грыкам адміністрацыя 
прадпрыемства «Прадзільна-ткацкая фабрыка № 2», якое ўваходзіць у 
РУП «Баранавіцкае вытворчае баваўнянае аб’яднаньне», не працягнула 
працоўны кантракт на наступны год. Рыгор Грык 17 гадоў прапрацаваў 
на ёй слесарам-рамонтнікам, і зьвязвае гэты факт са сваёй палітычнай 
дзейнасьцю, бо восеньню балатаваўся ў дэпутаты «парламенту» ад АДС 
па Баранавіцкай сельскай акрузе № 7. Каля прахадной аб’яднаньня 
актывіст неаднаразова раздаваў незалежныя выданьні. 

Парушэньні права на свабоду сумленьня 

У сьнежні каталіцкаму сьвятару Збігневу Грыгарцэвічу, грамадзяніну 
Польшчы, пробашчу парафіі Сашэсьця Сьвятога Духу ў Барысаве, без 

якога-небудзь тлумачэньня адмоўлена ў працягненьні беларускай візы. 
Як патлумачыў З. Грыгарцэвіч, яму далі зразумець, што прычына ад-
мовы ў яго «залішняй актыўнасьці ў грамадзкай дзейнасьці». На дум-
ку сьвятара, вырашальную ролю сыграла сітуацыя з правядзеньнем у 
горадзе канцэрту хрысьціянскай музыкі ў верасьні гэтага году. Тады 
райвыканкам, у асобе намесьніцы старшыні па ідэалогіі Валянціны 
Шутко і намесьніцы старшыні райсавету Людмілы Гарнак, спачатку 
дазволіў праводзіць канцэрт, але перад самым пачаткам мерапрыем-
ства дазвол быў адменены.

14 сьнежня ў Менску на прасьпекце Пераможцаў супрацоўнікамі 
праваахоўных органаў быў затрыманы за пропаведзь сьвятар царквы 
«Новае жыцьцё» рэлігійнага аб’яднаньня абшчын хрысьціян поўнага 
Евангельля Сяргей Луканін. Міліцыянты ў рэзкай форме папрасілі 
яго пакінуць тэрыторыю, а пасьля скруцілі і зацягнулі за будынак 
Палацу спорту, пагражаючы пазбаўленьнем волі. «Я адказаў, што і 
ў зьняволеньні буду казаць аб Ісусе Хрысьце. Толькі пасля таго, як я 
змог дастаць пасьведчаньне сьвятара, сьпецназаўцы запісалі мае да
дзеныя, папрасілі прабачэньня і паведамілі, што дзейнічаюць па за-
гадзе і на падставе закона», — распавёў С. Луканін. Ён адзначыў, што 
ў чарговы раз сутыкнуўся з недасканаласьцю айчыннага рэлігійнага 
заканадаўства, якое супярэчыць Канстытуцыі краіны.

Праваабарончы цэнтр «Вясна»


